
E piggiâ da ûnn-a forte tremaxion,

Ascondendose a faccia in ti lensêu

A mugugna a preghëa da contrizion,

Tïando sciû di sospï da strenze o chêu,

Mentre o Paddre a sta nêuva descoverta,

O resta lì ciantôu, co-a bocca averta.



31

- «Comme! comme! o barbotta maveggiôu,

»Cöse l'é sta faccenda? e comme a va?

»Voscià ascì, Sûperiôa, sciâ l'ha peccôu?

»Sciâ vorrieiva ûn öxello anche voscià?

»Orror orroris, libera nos Deus

»Quoniam in fovea incidit cor meus!

»Eppure a quell'etæ, n'aviæ credûo...

»Ma zà e vëgie son pozzi de nequizia...»

- «Ah mi n'aviæ supposto de segûo...

»Che ghe fosse...» - Via ben - tanta malizia

- «Ah davvei?» - «Ritegnûo che o segge ûn male,

»O creddeivo, a-o de ciû, peccôu veniale».

- «Ah veniale? e và ben, stemmo a sentî

»In che moddo e manëa sciâ-a raxonnôu?

»Sciâ n'agge suggezion». - «So ben che noî

»Emmo a-o mondo e a-i so attacchi rinonziôu

»E dovemmo schivâ con santo orrô,

»E affezioìn che no seggian pe-o Segnô.

